
Framtíðarsýn mannauðsmála  

Framtíðarsýn Íslandsbanka í mannauðsmálum er að vera besti vinnustaðurinn til að vaxa og þróast. Ein 

sterkasta þörf starfsfólks er að fá að vaxa og dafna og með því að uppfylla þessa þörf er bankinn líklegri til 

að ráða og halda í hæft og traust starfsfólk. 

Mannauðstefna Íslandsbanka í hnotskurn 

Hér má sjá Mannauðs pýramída Íslandsbanka. Pýramídinn endurspeglar mannauðsstefnu bankans og þá 

lykilþætti mannauðsstefnunnar í fjórum þrepum. Neðsta þrepið er Starfskjör og hlunnindi. Samkeppnis-

hæf kjör og hlunnindi eru ein af lykilforsendum þess að laða að, ráða og halda í gott og traust starfsfólk og 

er liður í því að skapa eftirsóknarverðan vinnustað (þrep 1). Við tekur Ráðningar og móttaka. Mikil áhersla 

er lögð á faglegt ráðningarferli og kemur mannauðssvið að öllum ráðningum bankans. Þegar nýtt starfsfólk 

hefur tekið til starfa fær það stuðning, fræðslu og öll úrræði til þess að komast vel og örugglega inn í starfið 

(þrep 2).  Mannauðurinn er stærsta auðlind bankans og því er lögð mikil áhersla á að efla starfsfólk til 

vaxtar og þróunar, stuðla að heilsu þess og vellíðan og skapa nútímalegt vinnuumhverfi með jákvæðri og 

uppbyggilegri vinnustaðarmenningu (þrep 3). Efst í pýramídanum er lokamarkmiðið, Helgun.  Helgun á sér 

stað þegar grunnþörfum starfsfólks hefur verið mætt. Ef vel er staðið að fyrstu þrepum pýramídans má 

auka líkur á því að starfsfólk sé helgað vinnustaðnum og því líði vel.  

Jafnrétti, fjölbreytni og mannréttindi ramma pýramídan inn og eru grundvallaratriði í daglegum störfum 

Íslandsbanka. Ekki verður liðin hverskyns mismunun, einelti eða áreitni. Markmiðið er að skapa 

eftirsóknarverðan vinnustað og styðja við velferð alls starfsfólks bankans. Yst í píramídanum má svo sjá 

gildi Íslandsbanka ; eldmóður, fagmennska og samvinna sem eru alltaf höfð að leiðarljósi í okkar vinnu.  

1. Starfskjör og hlunnindi 

1.1. Kjör & hlunnindi 

Ein af lykilforsendum þess að laða að og halda í gott starfsfólk er að bjóða samkeppnishæf kjör og 

hlunnindi. Við ákvörðun um starfskjör er tekið mið af árangri, ábyrgð, álagi, frammistöðu og markaðsað-

stæðum, allt innan ramma kjarasamnings. Sjá nánar Starfskjarastefnu Íslandsbanka. 

Starfsfólki Íslandsbanka standa auk þess til boða margvísleg hlunnindi í samvinnu við Starfsmannafélag 

Íslandsbanka og Samtök starfsfólks í fjármálafyrirtækjum (SSF), bæði í formi styrkja, afslátta og þjónustu. 

1.2. Jafnlaunastefna 

Jafnlaunastefnu Íslandsbanka er ætlað að tryggja að fyllsta jafnréttis á milli kynja sé gætt við launa-

ákvarðanir. Starfsfólki skulu greidd jöfn laun og njóta sömu kjara fyrir  sömu eða jafnverðmæt störf. Með 

jöfnun launum er átt við að laun skulu ákveðin á sama hátt fyrir öll, óháð kyni. Unnið er eftir Jafnlaunastaðli 

ÍST 85:2012 um jafnlaunakerfi.1 Jafnlaunakerfi Íslandsbanka tryggir að ákvarðanir í launamálum byggist á 

málefnalegum sjónarmiðum og feli ekki í sér kynbundna mismunun. Jafnlaunakerfið nær til alls starfsfólk 

Íslandsbanka.   

 
2. Ráðningar og móttaka 

2.1. Ráðningar 

Íslandsbanki kappkostar við að bjóða uppá framúrskarandi vinnuumhverfi sem gerir fólki kleift að vaxa og 
þróast í starfi. Bankinn sækist eftir metnaðarfullu fólki með fjölbreyttan bakgrunn. Lögð er áhersla á að 
hafa hæft, áhugasamt, ánægt og vel þjálfað starfsfólk sem sýnir frumkvæði og veitir fyrirmyndar þjónustu. 

Tekið er á móti umsækjendum með faglegu og jákvæðu viðmóti og bankinn er kynntur á markvissan hátt. 

Mannauðssvið kemur að öllum ráðningum bankans sem óháður aðili sem tryggir faglegt ráðningaferli. 

Umsækjendur fara því allir í gegnum sama ferlið, fá jöfn tækifæri á að komast í viðtal og öllum umsóknum 

er svarað eins hratt og auðið er. 

Í auglýsingum eru störf ókyngreind og ávallt er gætt jafnræðis við ráðningar starfsfólks sem og tilfærslur í 

starfi. Þegar við höfum val um jafnhæfa einstaklinga skal ráðið það kyn sem hallar á í einingunni. Ef gild 

rök mæla með því að ráðinn sé einstaklingur af ákveðnu kyni vegna hlutlægra þátta sem tengjast starfinu 

er það heimilt. Stefnt er að því að hafa sem jafnast hlutfall kynja á sviðum, deildum, nefndum, ráðum og 

stjórnum sem og í stjórnendastöðum.  Bæði eru gildi bankans og samsetning sviðs eða deildar því höfð til 

hliðsjónar við ráðningar og tryggjum við þannig fjölbreytni í hópi starfsfólks.  

2.2. Móttaka 

Nýtt starfsfólk fær leiðsögn og öll úrræði til að komast örugglega inn í starfið, vita til hvers er ætlast af 

þeim og læra á þau verkfæri og vinnubrögð sem þarf til að ná árangri. Allir nýliðar fá „samstarfsvin“ (e. 

Buddy) til að hjálpa þeim að aðlagast nýjum stað og kynna þau fyrir samstarfsfólki sínu. Mannauðsteymið 

sér um nýliðafræðsluna og hefur eftirfylgni með nýliðum á fyrstu mánuðum í starfi.  

 

1 Jafnlaunastaðall ÍST85:2012 

chrome-extension://efaidnbmnnnibpcajpcglclefindmkaj/https:/cdn.islandsbanki.is/image/upload/v1/documents/Starfskjarastefna.pdf

2.3. Starfslok 

Starfslok eru stór breyting í lífi einstaklings og leitast bankinn því við að standa faglega að öllum slíkum 

ákvörðunum. Slíkar ákvarðanir eru ekki léttvægar og byggja alltaf á faglegu mati. 

Í tilfellum starfsloka vegna aldurs leitast bankinn við að veita sveigjanleika, ráðgjöf og finna farsælar lausnir 

báðum aðilum til hagsbóta. Boðið er upp á ítarlegt námskeið um allt sem tengist þessum tímamótum og 

kemur bankinn jafnframt til móts við þarfir starfsfólks til að gera þessar breytingar auðveldari og ánægju-

legri. 

3. Nútímalegt vinnuumhverfi 

3.1. Vinnuumhverfi og aðbúnaður (VMV) 

Vinnuumhverfi  Íslandsbanka er nútímalegt, sveigjanlegt og framsækið. Vinnuaðstaðan er fjölbreytt og 

standa starfsfólki ólíkar starfstöðvar til boða, sniðin að mismunandi verkefnum og þörfum hverju sinni, 

eða það sem kallað er verkefnamiðuð vinnuaðstaða (VMV). Starfsfólk hefur t.d. aðgang að opnu rými, 

næðisrými, fjölbreyttum fundarherbergjum, samvinnuaðstöðu, sköpunarrýmum og leikrýmum. Stefna 

Íslandsbanka er að bjóða bestu úrræði, stuðning og aðstöðu fyrir starfsfólk sitt og ýta þannig undir 

sköpunarkraft, sveigjanleika og samvinnu. 

3.2. Sveigjanleiki og fjarvinna 

Lögð er áhersla á sveigjanlegan vinnutíma þar sem því verður við komið.  Sveigjanlegur vinnutími virkar í 

báðar áttir, þ.e. starfsmaður getur sinnt persónulegum erindum á vinnutíma og sýnir bankanum sveigjan-

leika á móti þegar þörf er á. Mismunandi fjölskylduaðstæðum s.s veikindum barna eða umönnun aldraðra 

foreldra, er sýndur skilningur.  

Fjarvinna stendur starfsfólki til boða, þar sem því er við komið. Fjarvinna er valkvæð og starfsfólk sem kýs 

að vinna fjarvinnu gerir það alltaf í samráði við sinn stjórnanda og út frá skipulagi sem hentar hverju sinni. 

Starfsfólki stendur til boða búnaður sem er nauðsynlegur til að tryggja góða vinnuaðstöðu svo sem, tölvu, 

tölvuskjá, lyklaborð og skrifborðsstól. Fjarvinna er hluti af áherslum bankans til að minnka kolefnislosun 

sem hlýst af rekstrinum og hefur jákvæð áhrif á umhverfið vegna minni umferðar til og frá vinnu.  

3.3. Jafnvægi milli vinnu og einkalífs 

Íslandsbanki leitar eftir fremsta megni að skapa starfsfólki aðstæður til að samræma kröfur vinnu og 

annarra þátta lífsins. Við störfum í krefjandi umhverfi þar sem verkefnin eru fjölbreytt og síbreytileg. Á 

sama tíma viljum við bjóða upp á gott og heilbrigt starfsumhverfi þar sem rík áhersla er lögð á jafnvægi á 

milli vinnu og einkalífs. Reynt er að lágmarka yfirvinnu og leitast við að viðburðir og námskeið séu haldin 

á vinnutíma og lögð er áhersla á sveigjanlegan vinnutíma þar sem því verður við komið. Mismunandi fjöl-

skylduaðstæðum s.s veikindum barna eða umönnun fjölskyldumeðlima, er sýndur skilningur.  

3.4. Hreyfiafl  

Íslandsbanki býður starfsfólki að leggja sitt af mörkum til góðgerðarmála. Starfsfólk  getur varið einum 

vinnudegi á ári í þágu góðs málefnis. Starfsfólk velur sér sjálft það málefni sem það vill veita liðsinni, í 

samráði við sinn næsta yfirmann. Um er að ræða sjálfboðaliðastörf fyrir góðgerðarfélög, mannúðarsam-

tök, björgunarsveitir og ýmis önnur góð málefni. Auk þess býðst starfsfólki að nýta sér vistvænan ferða-

máta á vinnutíma, góða hjólaaðstöðu og að þiggja samgöngustyrk ef það nýtir sér umhverfisvænan 

ferðamáta til og frá vinnu.  

4. Heilsa og vellíðan  

4.1. Vellíðan í fyrirrúmi 

Við leggjum okkur fram um að skapa umhverfi sem styður við heilsu, ánægju og vellíðan starfsfólks. Mikil 

áhersla er lögð á góð og uppbyggileg samskipti, liðsheild og góða vinnustaðamenning þar sem ríkir traust 

og virðing. Við viljum að starfsfólk geti tjáð hug sinn, sett fram nýjar hugmyndir, spurt spurninga og gert 

mistök. Það eykur líkurnar á að starfsfólk upplifi sálfræðilegt öryggi, traust og vellíðan í starfi. Bankinn 

stenst kröfur um vinnuvernd. 

Með heilbrigði starfsfólks að leiðarljósi er lögð áhersla á: 

• Greiningu og mat: að greina áhættuþætti er varðar heilsu og vellíðan starfsfólks. Slíkt er gert t.d. 

með vinnustaðgreiningu sem lögð er fyrir starfsfólk tvisvar á ári, auk annarra púlskannanna.  

• Fræðsla og forvarnir: forvirkar aðgerðir með það að markmiði að draga úr og fyrirbyggja álags-

tengda kvilla og áhættuþætti heilsu. Mikið er lagt í að fræða starfsfólk og stjórnendur svo þau 

séu meðvituð um þessa áhættuþætti og hvernig eigi að bregðast við.  

• Aðgengi að úrræðum og þjónustu: starfsfólki er tryggt aðgengi að úrræðum og þjónustu til þess 

að bæta heilsu sína og líðan. Sem dæmi má nefna sálfræðiþjónustu, læknisþjónustu, heilsufars-

mælingu, inflúensusprautu, nudd á vinnutíma, líkamsræktarstyrk, samgöngustyrk hollum mat og 

ýmsa heilsueflandi fræðslu. 

• Eftirfylgni: að málum sé fylgt eftir, árangur metin og endurskoðað með reglulegu millibili. 

4.2. Heilsutengdar áskoranir   

Heilsutengdar áskoranir mæta flestum okkar einhvern tímann á lífsleiðinni og geta ástæður verið bæði 

líkamlegar, andlegar eða félagslegar. Margir halda áfram störfum eða snúa fljótt aftur til vinnu. Þegar 

starfsfólk þarf frá að hverfa vegna veikinda skiptir stuðningur stjórnenda miklu máli. Mikið er lagt upp úr 

góðum samskiptum stjórnenda og starfsfólks. Mikilvægt er að stjórnandi hafi reglulega samband við 

starfsfólk í veikindum til þess að athuga með líðan þess, sýni umhyggju og stuðning. Eins er starfsfólk hvatt 

til að halda reglulegu sambandi við sína deild/svið, mæta á starfsmannafundi, í kaffi, á viðburði eða 

fræðslu eftir því sem það treystir sér til.  

Starfsfólki hefur verið tryggt aðgengi að þjónustu og er það hvatt til þess að nýta sér þau úrræði sem þeim 

standa til boða. Svo stuðla megi að farsælli endurkomu til vinnu eftir veikindi er leitað lausna til að aðlaga 

vinnufyrirkomulag og/eða vinnustaðinn svo starfsfólk geti sinnt  sínum verkefnum, komið fljótt og örugg-

lega aftur í sitt starf eða önnur verkefni við hæfi.  

4.3. Liðsheild og samvinna 

Góð líðan starfsfólks, jákvæð samskipti og gagnkvæm virðing og traust ýtir undir góða liðsheild og 

samvinnu milli teyma og sviða. Íslandsbanki leggur metnað sinn í að starfsfólk sé vel upplýst um starfsemi 

bankans og taki þátt í stefnumótun hans og innan sviða og teyma. Bankinn leggur metnað í að ná árangri 

og fagnar þegar vel hefur tekist til. Hjá bankanum ríkir öflugt félagsstarf og starfsmannafélag sem standa 

fyrir ýmsum viðburðum. Bankinn styður meðal annars við öflugt hópa- og klúbbastarf á vegum starfsfólks 

þar sem allt starfsfólk gegnir mikilvægu hlutverki við að skapa bestu liðsheildina. 

Áhersla er á  starfsfólk tileinki sér gildi bankans með því að sýna eldmóð og fagmennsku og vinni saman 

að því að gera Íslandsbanka að hreyfiafli til góðra verka. Gildin eru skilvirk leið til þess að ýta undir sam-

eiginlega sýn á stefnu bankans og skapa sameiginlegan skilning á því hvernig vinna eigi verkefni. Þau geta 

auðveldað starfsfólki að taka ákvarðanir og aukið traust þeirra á milli.  

5. Fræðsla og vöxtur 

5.1. Fræðsla og þjálfun 

Íslandsbanki heldur úti öflugu og faglegu fræðslustarfi og stendur starfsfólki margvísleg námskeið fræðslu-

erindi og þjálfun til boða. Þarfagreining er unnin í samvinnu við starfsfólk og stjórnendur. Framboð 

námskeiða er gott og fjölbreytt og er starfsfólk hvatt til þess að afla sér nýrrar þekkingar og færni svo það 

megi hámarka árangur og vellíðan í starfi.   

5.2. Starfsþróun og vöxtur 

Mikið er lagt upp úr starfsþróun og eru fjölbreytt tækifæri í boði fyrir starfsfólk til að vaxa og þróast í starfi. 

Starfsþróun getur verið af ýmsum toga og er það á ábyrgð hvers og eins að finna það sem hentar. Meðal 

annars getur starfsfólk sótt fræðslu og þjálfun, kynnt sér starfsemi annarra deilda, sóst eftir aukinni ábyrgð 

eða tekið að sér ný verkefni. Jafnframt stendur því til boða markþjálfun og starfsþróun með lærimeistara 

með það að markmiði að gera næstu skref í starfsferlinum markvissari og mögulega opna nýjar dyr að 

tækifærum í framtíðinni.   

 

Menntunarsjóður Íslandsbanka veitir starfsfólki styrki til náms. Félagsmenn SSF geta auk þess sótt um 

styrk í Menntasjóð SSF en markmið sjóðsins er að efla félagsfólk í starfi, gera það samkeppnishæfara á 

vinnumarkaði og efla þátttöku þess í félagsstarfi. 

5.3. Endurgjöf  

Mikil áhersla er lögð á tíða endurgjöf frá stjórnendum. Gott samtal við starfsfólk um markmið og árangur 

hefur mikil áhrif á frammistöðu þess og líðan. Stjórnendur eru hvattir til þess að kanna hvernig starfsfólki 

líður almennt, hvernig verkefnin þeirra ganga, hvort þau hafi viðeigandi úrræði, tæki og tól til að sinna 

starfinu sínu, fræðsluþörf þeirra og þróun og hvort að það séu einhverjar hindranir sem hægt er að ryðja 

úr vegi. Uppbyggjandi og markviss endurgjöf er forsenda þess að starfsfólk geti bætt sig, vaxið og dafnað. 

Viðhorf starfsfólks er kannað reglulega en endurgjöf starfsmanna tryggir stöðugar framfarir í bankanum.  

6. Jöfn tækifæri 

6.1. Fjölbreytileiki, jafnrétti og réttur allra 

Íslandsbanki leggur ríka áherslu á tryggja jafnrétti, fjölbreytileika og mannréttindi og býður öll velkomin, 

bæði viðskiptavini og starfsfólk. Íslandsbanki vinnur sérstaklega að jafnri meðferð starfsfólks þar sem 

starfsfólk bankans fær jafna meðferð óháð kyni, kynþætti, þjóðernisuppruna, trúar, lífsskoðunar, fötlunar, 

skertrar starfsgetu, aldurs, kynhneigðar, kynvitundar, kyneinkenna eða kyntjáningar. Jafnframt leggur 

bankinn áherslu á að vinna gegn mismunun og að koma á og viðhalda jafnri meðferð einstaklinga á vinnu-

markaði.2  

6.2. Þjálfun, þróun og vöxtur 

Starfsfólk, óháð kyni, er hvatt til að afla sér aukinnar þekkingar. Allt starfsfólk hefur jafnan rétt til starfs-

þjálfunar, endurmenntunar og til að sækja námskeið sem haldin eru til að auka hæfni við að þróast í starfi 

eða til undirbúnings öðrum störfum, þar sem það á við. 

6.3. Fjölskyldulíf og foreldraorlof 

Starfsfólki er gert kleift að samræma skyldur sínar gagnvart vinnu og fjölskyldulífi með sveigjanlegum 

vinnutíma, hlutastörfum, eða annarri vinnuhagræðingu, eftir því sem við verður komið og þörf er á. 

 

2 Sbr., lög nr.150/2020 um jafna stöðu og jafnan rétt kynjanna. 

Bankinn hvetur starfsfólk sitt, feður jafnt sem mæður, til að nýta sér fæðingarorlofsrétt sinn þannig að 

barnið njóti samvista við foreldra sína. Enn fremur tryggir bankinn starfsfólki sínu 80% laun á meðan á 

fæðingarorlofi stendur. Komið er til móts við óskir starfsfólks um sveigjanlega töku fæðingar- og foreldra-

orlofs þar sem því er við komið og  auðvelda starfsfólki að koma til starfa aftur við lok fæðingarorlofs.   

6.4. Jafnréttisáætlun og markmið  

Samhliða þessum jafnréttissjónarmiðum hefur bankinn sett jafnréttisáætlun, hvoru tveggja samkvæmt 

lögum um jafna stöðu og jafnan rétt kynjanna. Þar er sérstaklega farið yfir markmið og aðgerðir sem snúa 

að launajafnrétti, lausum störfum, starfsþjálfun, endurmenntun og símenntun. Jafnframt að bankinn sé 

fjölskylduvænn vinnustaður og sérstakar ráðstafanir gerðar sem snúa að EKKO málum. Íslandsbanki mun 

ekki slá slöku við og kappkostar við að gera enn betur á hverju ári og vera þannig hreyfiafl til góðra verka. 

6.5. Einelti, kynbundin eða kynferðisleg áreitni og ofbeldi (EKKO) 

Íslandsbanki er með skýra stefnu gegn einelti, kynferðislegri og kynbundinni áreitni og ofbeldi.3 Sjá stefnu 

hér:  

Allt starfsfólk, á rétt á því að komið sé fram við það af virðingu og að það sæti ekki einelti, kynbundinni 

eða kynferðislegri áreitni né ofbeldi (hér eftir nefnt EKKO). Slíkt er óheimilt samkvæmt lögum og er ekki 

undir neinum kringumstæðum umborið innan bankans. 

Ef starfsfólk hefur orðið fyrir, verið vitni að eða hefur rökstuddan grun um að óviðeigandi atvik eða hátt-

semi hafi átt sér stað, skal það upplýsa skilgreinda viðbragðsaðila um málið. Einnig getur starfsfólk leitað 

til þessara viðbragðsaðila og fengið ráð um næstu skref.   

Viðbragðsaðilar eru:  

- Starfsfólk Mannauðssviðs 

- Næsti yfirmaður eða aðrir stjórnendur 

- Ytri fagaðilar 

Starfsfólk ber sameiginlega ábyrgð á að stuðla að öruggu starfsumhverfi og að koma í veg fyrir einelti og 

aðra ótilhlýðilega hegðun, bæði með eigin athöfnum og tilkynningu samkvæmt viðbragðsáætlun. Skýrir 

verkferlar gegn EKKO, sem og þekking og þjálfun starfsfólks í þessum málaflokki, leggur grunninn að sál-

félagslegu öryggi starfsfólks Íslandsbanka.  

7. Helgun 

Með þrepum Mannauðs pýramídans að leiðarljósi; 1). samkeppnishæfum kjörum og hlunnindum, 2). fag-

legu ráðningarferli og 3.) áherslu á fræðslu og vöxt, heilsu og vellíðan og nútímalegt vinnuumhverfi er loka 

markmiðið að starfsfólk Íslandsbanka upplifi að þörfum þeirra sé mætt, því líði vel og  það sé helgað vinnu-

staðnum. Helgað starfsfólk vinnur af ástríðu, því líður betur, það nýtir styrkleika  sína og það afkastar 

meira. Eins skilar það færri fjarvistum, færri mistökum, lægri starfsmannaveltu og það ríkir betri liðsandi. 

Með öflugri mannauðsstefnu og helguðu starfsfólki getur bankinn náð framúrskarandi árangri með skil-

virkum og árangursríkum hætti og stuðlað að því að vera besti vinnustaðurinn til að vaxa og þróast. 

 

 

3 Til samræmis við við lög nr. 46/1980 um aðbúnað, hollustuhætti og öryggi á vinnustöðum og reglugerð nr. 1009/2015 um aðgerðir 

gegn einelti, kynferðislegri áreitni, kynbundinni áreitni og ofbeldi á vinnustöðum og lög nr. 150/2020 um jafna stöðu og jafnan rétt 

kynjanna.  

 

https://qm.isbank.is/_layouts/15/WopiFrame2.aspx?sourcedoc=/QM/Mannau%C3%B0sstj%C3%B3rnun/Forvarnar%20-og%20vi%C3%B0brag%C3%B0s%C3%A1%C3%A6tlun%20vegna%20EKKO.pdf&action=view&source=https://qm.isbank.is/QM/Forms/AllItems.aspx?RootFolder%3D%252FQM%252FMannau%25C3%25B0sstj%25C3%25B3rnun%26FolderCTID%3D0x012000A59863D3AFF26A409F6A3937804A47AF0063DB2C4F4B429840B16A1346BCF199A2

Tengdar stefnur 

Starfskjarastefna Íslandsbanka 

Sjálfbærnistefna Íslandsbanka 

Jafnrétti & jafnlaunastefna  

Stefna um aðgerðir gegn einelti, kynferðislegri og kynbundinni áreitni og ofbeldi 

Starfs og siðareglur 

Fjarvinnustefna 

 

 

 

https://qm.isbank.is/_layouts/15/WopiFrame.aspx?sourcedoc=/QM/Starfsreglur/Starfsreglur%20-%20sam%C3%BEykktar%20af%20stj%C3%B3rn/Starfskjarastefna%20%C3%8Dslandsbanka.pdf&action=default&DefaultItemOpen=1
https://qm.isbank.is/_layouts/15/WopiFrame.aspx?sourcedoc=/QM/Starfsreglur/Starfsreglur%20-%20sam%C3%BEykktar%20af%20stj%C3%B3rn/Starfskjarastefna%20%C3%8Dslandsbanka.pdf&action=default&DefaultItemOpen=1
https://www.islandsbanki.is/is/vara/bankinn/sjalfbaernistefna-samfelagsleg-abyrgd
https://www.islandsbanki.is/is/vara/bankinn/jafnretti-og-jafnlaunastefna
https://qm.isbank.is/_layouts/15/WopiFrame2.aspx?sourcedoc=/QM/Mannau%C3%B0sstj%C3%B3rnun/Forvarnar%20-og%20vi%C3%B0brag%C3%B0s%C3%A1%C3%A6tlun%20vegna%20EKKO.pdf&action=view&source=https://qm.isbank.is/QM/Forms/AllItems.aspx?RootFolder%3D%252FQM%252FMannau%25C3%25B0sstj%25C3%25B3rnun%26FolderCTID%3D0x012000A59863D3AFF26A409F6A3937804A47AF0063DB2C4F4B429840B16A1346BCF199A2
https://qm.isbank.is/_layouts/15/WopiFrame.aspx?sourcedoc=/QM/Mannau%C3%B0sstj%C3%B3rnun/Starfs-%20og%20si%C3%B0areglur%20%C3%8Dslandsbanka.docx&action=default&DefaultItemOpen=1
https://qm.isbank.is/_layouts/15/WopiFrame.aspx?sourcedoc=/QM/Mannau%C3%B0sstj%C3%B3rnun/Starfs-%20og%20si%C3%B0areglur%20%C3%8Dslandsbanka.docx&action=default&DefaultItemOpen=1
https://isb365.sharepoint.com/sites/intranet/SitePages/Fjarvinna-starfsmenn.aspx

